
BOLA MUNOSABATLARI 
VA ULARNING OILAVIY 
EMOTSIONAL MUHITNI 
SHAKLLANTIRISHDAGI 
AHAMIYATI
Abdullayeva Dilbar Ubaydullayevna
Nizomiy nomidagi O‘zbekiston Milliy pedagogika universiteti
Amaliy psixologiya kafedrasi professori, psixologiya fanlari doktori (DSc)

Annotatsiya: Mazkur maqolada o‘zbek onalarining bolaga nisbatan ustuvor tarbiyaviy yondashuvlari hamda ushbu yon-
dashuvlarning o‘smir yoshdagi farzandlarda oilaviy hayot bilan bog‘liq salbiy emotsional kechinmalar shakllanishiga ta’siri 
empirik tadqiqot natijalari asosida tahlil qilingan. Tadqiqot natijalari shuni ko‘rsatadiki, onaning farzand bilan o‘zaro muno-
sabatda hissiy yaqinlik, qo‘llab-quvvatlash va kooperatsiyaga asoslangan taktikalarni qo‘llashi o‘smirda oilaviy hayot 
bilan bog‘liq xavotir, aybdorlik va boshqa salbiy his-tuyg‘ular darajasini pasaytiradi. Aksincha, avtoritarizm, infantilizatsiya 
va simbiozga asoslangan munosabat uslublari o‘smir shaxsida salbiy oilaviy emotsional kechinmalar kuchayishiga olib 
kelishi aniqlangan.

Kalit so‘zlar: ona, farzand, oilaviy munosabat, tarbiyaviy yondashuv, xavotir hissi, aybdorlik hissi, hissiy yaqinlik, simbioz, 
avtoritar munosabat, kooperatsiya, infantilizatsiya.
Abstract: The article presents the results of an empirical study examining the relationship between dominant maternal 
parenting approaches among Uzbek mothers and negative emotional experiences related to family life in adolescents. 
The findings indicate that the use of emotional closeness, support, and cooperation-oriented interaction strategies by 
mothers significantly reduces adolescents’ levels of anxiety, guilt, and other negative emotions associated with family 
relationships. Conversely, authoritarian, infantilizing, and symbiotic parenting styles are associated with an increase in 
negative family-related emotional experiences among adolescents.

Key words: mother, child, family relationships, parenting approach, anxiety, guilt, emotional closeness, symbiosis, 
authoritarian style, cooperation, infantilization.
Аннотация: В статье представлены результаты эмпирического исследования, направленного на выявление вза-
имосвязи между преобладающими воспитательными подходами узбекских матерей и уровнем негативных эмоци-
ональных переживаний, связанных с семейной жизнью, у подростков. Результаты исследования свидетельствуют 
о том, что использование матерью тактик эмоциональной близости, поддержки и кооперации способствует сни-
жению уровня тревожности, чувства вины и других негативных эмоциональных состояний у подростков в кон-
тексте семейных отношений. В то же время применение авторитарного стиля воспитания, инфантилизации и 
симбиотического типа взаимоотношений усиливает выраженность негативных эмоциональных переживаний, свя-
занных с семейной сферой.

Ключевые слова: мать, ребёнок, семейные отношения, воспитательный подход, тревожность, чувство вины, 
эмоциональная близость, симбиоз, авторитарный стиль, кооперация, инфантилизация.

KIRISH
Oilaning inson hayotidagi o‘rni uning bajaradigan ko‘p sonli funksiyalari mazmunida yaqqol namoyon 

bo‘ladi. An’anaviy madaniyat sharoitida oila insonning to‘laqonli rivojlanishi, ijtimoiy hayotga muvaffaqiyatli 
qo‘shilishi, qolaversa, zarurat tug‘ilganda qo‘llab-quvvatlanishini ta’minlashga xizmat qiladi. Insonning sog‘lom 
hayot kechirishi hamda turli stressorlar ta’siriga bardoshli bo‘lishida, ayniqsa, oilaning felitsitologik va psixote
rapevtik funksiyalari muhim ahamiyat kasb etadi.

Oila insonning hissiy-emotsional ehtiyojlarini qondirishi bilan nihoyatda yuksak maqomga ega bo‘ladi. 
Oilada iliq, do‘stona muhitning hukm surishi, o‘zaro tushunish va empatiyaga doimiy tayyorlik, oila a’zolaridan 
ma’naviy dalda olish, hech qanday shartsiz va istalgan vaqtda samimiy ko‘mak hamda ruhlantirishga bo‘lgan 
ishonch, shubhasiz, insonning butun hayoti va faoliyatidagi ijobiy natijalarning mustahkam poydevorini yaratadi.

Oilaviy munosabatlarda ijobiy emotsional modallikning ustuvor bo‘lishi nafaqat bolalarning sog‘lom psixo
logik muhitda voyaga yetishi, balki oilaning barcha a’zolari o‘zini xotirjam his etishi hamda barqaror xushkay-
fiyatda bo‘lishi nuqtai nazaridan ham muhim ahamiyat kasb etadi. Shu bois oila a’zolarining oilaviy hayotda 
yuzaga keladigan turli masalalarni qanday emotsional holatda qabul qilishi, ularda qaysi turdagi his-kechin-
malar ustuvorlik qilishi hamda buni belgilovchi omillarni aniqlash dolzarb ilmiy vazifa hisoblanadi.

Xususan, onalarning bolaga nisbatan munosabati farzandning oilaviy his-tuyg‘ulariga qanday ta’sir 
ko‘rsatishini o‘rganish mazkur omilning rolini to‘g‘ri baholash va uning ehtimoliy salbiy oqibatlarini o‘z vaqtida 
oldini olish imkonini kengaytiradi.

TADQIQOT METODOLOGIYASI
Mazkur yo‘nalishdagi tadqiqotimiz doirasida onalar o‘rtasida A.Y. Varga va V.V. Stolin tomonidan ishlab 

chiqilgan “Ota-ona munosabati” test-so‘rovnomasi, o‘smir yoshdagi farzandlar bilan esa E.G. Eydemiller va 
V. Yustitskis tomonidan yaratilgan “Oiladagi xavotir tahlili” so‘rovnomasi o‘tkazildi.

Olingan natijalarni statistik qayta ishlashda chastotali (frekventiv) tahlil hamda Pirsonning chiziqli korre
lyatsiya koeffitsiyentini hisoblash metodidan foydalanildi. Statistik tahlil natijalari shuni ko‘rsatdiki, ikki o‘zgaruv
chi - ya’ni onalarning bolalarga munosabatidagi ustuvor yondashuvlar hamda o‘smirlarda kuzatiladigan salbiy 
oilaviy emotsiyalar - o‘rtasida statistik jihatdan ahamiyatli bog‘liqlik mavjud.

TAHLIL VA NATIJALAR
Olingan tadqiqot natijalari shuni ko‘rsatadiki, bolaga nisbatan munosabatning ayrim turlari unda oilaviy 

hayot bilan bog‘liq salbiy emotsional kechinmalar shakllanishiga zamin yaratishi mumkin. Xususan, simbiotik va 
infantilizatsiyalovchi munosabat uslublari oilaviy hayotda xavotir hissining ustuvorligi bilan, yaqin olish (emot-
sional yaqinlikni kuchaytiruvchi, biroq haddan tashqari bog‘liqlikni yuzaga keltiruvchi yondashuv) hamda avto
ritar munosabat esa oilaviy muhitda aybdorlik hissining namoyon bo‘lishi bilan bog‘liqligi aniqlangan.

Birinchi holatda, simbioz va infantilizatsiya bolaning ona bilan o‘zaro munosabatini haddan tashqari kuchay-
tirib, nosog‘lom psixologik tobelikni shakllantiradi. Natijada bola onadan ajralish, uning ruxsatisiz mustaqil qaror 
qabul qilish yoki biror faoliyatni amalga oshirish zarurati tug‘ilgan vaziyatlarda kuchli xavotirni boshdan kechi-
radi. Infantilizatsiyalovchi munosabat sharoitida oilaviy hayotdagi taranglik (psixologik zo‘riqish) ko‘rsatkichla-
rining yuqori bo‘lishi ham mazkur fikrni tasdiqlaydi. Chunki bunday munosabat oqibatida bola onasi yonida 
bo‘lmaganida, undan yordam ololmaganida yoki mustaqil harakat qilishga majbur bo‘lganida asabiy zo‘riqish 
va noqulay emotsional holatni his etishi tabiiydir.

1-rasm: Bola bilan munosabatning ustuvor strategiyasi bо‘yicha farqlanuvchi onalarning о‘smir farzandlarida 
oiladagi salbiy his kechinmalar nisbati (% hisobida)

Ikkinchi holatda avtoritarizmning oilaviy hayotda aybdorlik hissining shakllanishiga ko‘proq hissa qo‘shishi, 
bizningcha, ushbu uslubning bosim o‘tkazishga asoslanganligi va ko‘pincha ta’sir ob’ektida vijdon azobini 
qo‘zg‘atuvchi yondashuv bilan uyg‘unlashib kelishi bilan izohlanadi. Vijdon qiynoqlarini ekspluatatsiya qilish 

aybdor his etishga odatlanib qolishi mumkin.
Shuningdek, yaqin olish tipidagi munosabatning oilaviy hayotda aybdorlik (yoki uyat) hissi bilan bog‘lan-

ishini hissiy yaqin insonlarning bir-birini turli vaziyatlarda ranjitib qo‘yish yoki uyaltirib qo‘yishdan qo‘rqishi bilan 
tushuntirish mumkin. Boshqacha aytganda, avtoritarizm ko‘proq aybdorlik hissi ko‘rinishidagi salbiy kechin-
malarni yuzaga keltirishi ehtimol bo‘lsa, yaqin olish uslubi uyat hissi shaklida namoyon bo‘ladigan salbiy emot-
sional holatlarga sabab bo‘lishi mumkin.

Bundan tashqari, keltirilgan natijalardan (1-jadval) ayon bo‘ladiki, oilaviy hayotda xavotir hissining ortishi 
ona va farzand o‘rtasidagi emotsional yaqinlikni susaytiradi. Bu holat “kooperatsiya–xavotir”, “yaqin olish–
xavotir”, “simbioz–xavotir” juftliklarida korrelyatsion aloqaning teskari, ya’ni manfiy modallikka egaligida 
namoyon bo‘ladi.

Darhaqiqat, xavotir emotsional holat sifatida klassik psixologik nazariyalarga ko‘ra hali ro‘y bermagan, 
biroq sodir bo‘lishi natijasida shaxsga muayyan zarar yetkazishi mumkin bo‘lgan voqea-hodisalarga nisbatan 
yuzaga keladi. Shunday emotsional fon ustuvor bo‘lgan vaziyatda inson imkon qadar xavotir manbai deb qabul 
qilinayotgan ob’ektdan uzoqlashishga, undan nari bo‘lishga intiladi. Ehtimol, aynan shu sababli oilaviy xavotir 
darajasining yuqoriligi yaqin munosabatlarni saqlash, kooperativ hamkorlikni yo‘lga qo‘yish va emotsional 
yaqinlikni mustahkamlash ko‘rsatkichlarining pasayishiga olib keladi.

Manfiy korrelyatsion aloqadorlik shuningdek, oilaviy hayotdagi tajanglik hamda yaqin olish shkalalari о‘rta-
sida ham qayd etilgan. Bundan kо‘rinadiki, oila muhitida uning a’zolari о‘rtasidagi munosabatlar qanchalik 
tarang bо‘lsa, iqlim salbiy his-kechinmalar bilan tо‘yingan holatga yetsa, odamlar bir-biriga intilishi, о‘zaro 
yaqinlik istashi shunchalik past bо‘ladi. Bunday talqin bir qarashda gо‘yoki tajanglik va simbioz munosabatlar 
о‘rtasida statistik ahamiyatli musbat korrelyatsiya mavjudligi bilan shubha ostiga qо‘yilishi mumkindek kо‘rinadi. 
Ammo bunday holatning izohini, nazarimizda, parallel ravishda avtoritarizm va tajanglik о‘rtasida musbat korrel-
yatsiya mavjudligidan topish mumkin.

1-jadval: Bolaga munosabatdagi ustuvor yondashuv va о‘smir farzandlardagi salbiy oilaviy his kechinmalar 
о‘rtasidagi aloqadorlik kо‘rsatkichlari (Pirson korrelyatsiya koeffitsiyenti bо‘yicha)

Bolaga munosabatdagi 
ustuvor yondashuvlar

Salbiy oilaviy his kechinmalar turlari

Oilaviy hayotda aybdorlik 
hissi

Oilaviy hayotda xavotir 
hissi

Oilaviy hayotda asabiy 
tajanglik

Yaqin olish -0,28* -0,42*** -0,32**

Kooperatsiya 0,02 -0,24* 0,12

Simbioz 0,27* -0,22* 0,36**

Avtoritarizm 0,57*** 0,14 0,32**

Infantilizatsiya -0,23* 0,34** 0,24*

Bir tomondan, tajanglik va simbioz, ikkinchi tomondan esa tajanglik hamda avtoritarizm o‘rtasidagi musbat 
korrelyatsiya oilaviy hayotda tajanglik emotsional holati yetakchilik qilgan sharoitda bolani o‘ziga simbiotik dara-
jada bog‘lab olish ko‘pincha avtoritar uslub, ya’ni ruhiy va jismoniy bosim vositasida amalga oshirilishini ko‘rsa-
tadi.

Ehtimol, oilaviy hayotdagi tajanglik fonida farzandning ota-onadan emotsional jihatdan uzoqlashib borayot-
ganini (yaqin olish shkalasi bo‘yicha manfiy korrelyatsiya) his etgan kattalar o‘rtadagi yaqinlikni har qanday yo‘l 
bilan saqlab qolishga intilishlari mumkin. Bunday vaziyatda ular ba’zan zo‘ravonlik yoki majburlash elementla
ridan ham foydalanishga moyil bo‘lishi ehtimoldan xoli emas.

Mazkur taktika, shubhasiz, ko‘proq ongsiz motivlar ta’sirida shakllanadi va, bizningcha, har bir insonning 
avvalo o‘ziga nisbatan, ayniqsa, o‘z nigohida ijobiy obrazni saqlab qolishga, o‘zini pozitiv baholashga bo‘lgan 
ichki ehtiyoji bilan bog‘liqdir. Ota-ona va farzand munosabatlarida, umuman, oila muhitidagi o‘zaro ta’sirlashuv 
jarayonida ushbu psixologik qonuniyat yanada yaqqolroq namoyon bo‘lishi mumkin. Zero, har bir inson, avvalo, 
o‘zining yaqinlari nigohida munosib va mukammal ko‘rinishni istaydi.

Shu nuqtai nazardan qaralganda, bolasi bilan tajang oilaviy muhit sharoitida konstruktiv va kooperativ 
munosabatlarni yo‘lga qo‘ya olmayotgan ota-onalar o‘ziga nisbatan hurmat va ijobiy bahoni saqlab qolish 
maqsadida, hatto majburlash va ta’ziyq elementlari hisobiga bo‘lsa ham, bolani o‘ziga bog‘lab olishga intilishlari 
mumkin. Natijada empirik tahlilda aniqlangan mazkur korrelyatsion aloqalar aynan shu psixologik mexanizmlar 
bilan izohlanishi mumkin, degan xulosani ilgari surish o‘rinlidir.

XULOSALAR
Demak, о‘zbek onalardagi bolaga munosabatning ustuvor uslubiyoti hamda ularning о‘smir yoshdagi 

farzandlarida oilaviy hayot bilan bog‘liq salbiy his kechinmalar о‘rtasidagi aloqadorlikni о‘rganish asosida 
quyidagi xulosalarga kelindi:

1.	 Onaning bola bilan bо‘lgan munosabatda unga hissiy yaqinlikni namoyon etuvchi taktikalardan foydala
nishi farzandda oilaviy hayotda uchrashi mumkin bо‘lgan salbiy kechinmalar darajasini pasaytiradi.

2.	 Ona tomonidan avtoritarizm va infantilizatsiya usullaridagi munosabatning qо‘llanishi bolada salbiy oilaviy 
his kechinmalar ehtimolini keskin oshiradi.

3.	 О‘zbek oilasida bola bilan bо‘lgan munosabatda onaning yaqin olish uslubi bilan birga kooperatsiyaga 
e’tibor qaratishi ijobiy oilaviy his-kechinmalarga omil sifatida xizmat qilishi mumkin.

Foydalanilgan adabiyotlar ro‘yxati:
1.	 Варга А. Я., Драбкина Т.Я. Системная семейная психотерапия. Краткий лекционный курс. – СПб.: Речь, 2001. 

– 144 с.
2.	 Эйдемиллер Э., Юстицкис В. Психология и психотерапия семьи. - 4-е изд., перераб. и доп. - Москва: Питер, 

2008. – 668 с. 
3.	 Abdullayeva D.U. Ota-ona va farzand o‘rtasidagi destruktiv munosabat bolalarda agressiv xulq shakllanishi omili sifa-

tida. // Ta’lim va innovatsion tadqiqotlar.–Buxoro, 2023. №5. –B.313-316. 
4.	 Рогов Е.И. Настольная книга практического психолога: Уч. пособие: В 2 кн. – 3-е изд. – М.: Гуманит. изд. центр 

ВЛАДОС, 2000. – кн.2: Работа психолога со взрослыми. Коррекционные приемы и упражнения. – 480 с.
5.	 Эйдемиллер Э. Г. Методы семейной диагностики и психотерапии: Методическое пособие / Под общ. ред. 

Л.И.Вассермана. – М.: Фолиум, 1996. – 48 с.
6.	 Эйдемиллер Э., Юстицкис В. Психология и психотерапия семьи. - 4-е изд., перераб. и доп. - Москва: Питер, 

2008. – 668 с. 
7.	 Abdullayeva D.U. Establishing a relationship between a mother and a teenage child. // Frontline social sciences and 

history journal. Volume 03 №2. 2023. P 18-26. - https://frontlinejournals.org/journals/index.php/fsshj/article/view/314
8.	 Абдуллаева, Д. (2023). Оилавий тарбия бола шахси ривожланишини белгиловчи омил сифатида. // Педагогики 

и психологии в современном образовании. https://ppmedu.jdpu.uz/index.php/ppmedu/article/view/8963
9.	 Абдуллаева, Д. (2023). Оилада ота-она ва фарзанд муносабатларининг ўзига хослиги. - Б. 226-232. https://

cyberleninka.ru/article/n/oilada-ota-ona-va-farzand-munosabatlarining-ziga-hosligi/viewer
10.	 Abdullayeva D.U. Appearance of ethnopsychological factors in therelationship of mother and child in the uzbek family. 

American journal of social sciences and humanity research. Volume 03 №12. 2023. - P. 170-175.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

522

2026-yil, mart, 3-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

